[image: Description: Leter me koke Keshilli i ministrave-1-01]
PROJEKTVENDIM
(Nr. 	, datë	2026)

PËR
RREGULLAT E PËRLLOGARITJES SË SHKARKIMEVE TË GAZEVE ME EFEKT SERRË DHE TË PËRTHITHJES SË TYRE, QË REZULTOJNË NGA AKTIVITETET QË LIDHEN ME PËRDORIMIN E TOKËS, NDRYSHIMIN E PËRDORIMIT TË TOKËS E PYJEVE, SI DHE PËR INFORMACIONE TË TJERA QË LIDHEN ME KËTO AKTIVITETE[footnoteRef:1] [1:  Ky vendim përafron pjesërisht Vendimin Nr. 529/2013/BE të Parlamentit Evropian dhe të këshillit, datë 21 maj 2013 “Mbi rregullat e kontabilitetit për shkarkimet dhe largimet e gazeve me efekt serrë që vijnë nga aktivitetet që lidhen me përdorimin e tokës, ndryshimin e përdorimit të tokës dhe pylltarinë, si dhe mbi informacionin në lidhje me veprimet që lidhen me këto aktivitete”
] 


Në mbështetje të nenit 100 të Kushtetutës dhe të nenit 18 të ligjit nr. 155/2020 “Për ndryshimet klimatike”, të ndryshuar, me propozimin e ministrit përgjegjës për mjedisin dhe të ministrit përgjegjës për bujqësinë, Këshilli i Ministrave

V E N D O S I:

KREU I
DISPOZITA TË PËRGJITHSHME
Neni 1 
Objekti dhe qëllimi
Ky vendim përcakton rregullat për përllogaritjen e emetimeve dhe përthithjeve të gazeve me efekt serrë që rezultojnë nga aktivitetet që lidhen me përdorimin e tokës, ndryshimin e përdorimit të tokës dhe pyjeve (PTNPTP) si dhe kërkesat për sigurimin dhe raportimin e informacionit mbi veprimet që synojnë kufizimin ose reduktimin e emetimeve dhe ruajtjen ose rritjen e përthithjeve në këtë sektor, në përputhje me kuadrin përkatës të Bashkimit Evropian dhe sistemin kombëtar të inventarit të gazeve me efekt serrë.

Neni 2
Fusha e zbatimit
1. Ky vendim zbatohet për përllogaritjen e emetimeve dhe përthithjeve antropogjene të gazeve me efekt serrë që rrjedhin nga aktivitetet që lidhen me përdorimin e tokës, ndryshimin e përdorimit të tokës dhe pyjet (PTNPTP) në territorin e Republikës së Shqipërisë.
2. Përllogaritja sipas këtij vendimi përfshin aktivitetet e mëposhtme:
a) pyllëzimin;
b) ripyllëzimin;
c) shpyllëzimin;
ç) menaxhimin e pyjeve.
3. Përllogaritja mund të përfshijë gjithashtu, sipas disponueshmërisë së të dhënave dhe zhvillimit të metodologjive përkatëse:
a) menaxhimin e tokës bujqësore;
b) menaxhimin e kullotave;
c) rivegjetimi;
ç) kullimin dhe ripërmbytjen e tokave të lagështa.
4. Përllogaritja e aktiviteteve sipas këtij neni kryhet si pjesë e inventarit kombëtar të gazeve me efekt serrë dhe në përputhje me metodologjitë përkatëse.
5. Institucionet përgjegjëse zhvillojnë dhe përmirësojnë sistemet për vlerësimin e emetimeve dhe përthithjeve që lidhen me këto aktivitete, në përputhje me metodologjitë e Panelit Ndërqeveritar për Ndryshimet Klimatike (PNNK) dhe kërkesat e raportimit ndërkombëtar.
6. Përfshirja e aktiviteteve sipas këtij neni bëhet në përputhje me disponueshmërinë e të dhënave dhe zhvillimin e metodologjive përkatëse në sistemin kombëtar të inventarit.
Neni 3
Përkufizime
Në kuptim të këtij vendimi, përveç përkufizimeve të përcaktuara në legjislacionin në fuqi për ndryshimet klimatike dhe pyjet, termat e mëposhtëm kanë këto kuptime:
“emetim” është emetimi antropogjen i gazeve me efekt serrë në atmosferë nga burimet;
b) “përthithje” është largimi antropogjen i gazeve me efekt serrë nga atmosfera përmes rezervuarëve;
c) “pyllëzim” është shndërrimi i drejtpërdrejtë, i shkaktuar nga veprimtaria njerëzore, i tokës që nuk ka qenë pyll për një periudhë të paktën 50-vjeçare në tokë pyjore, përmes mbjelljes, mbirjes ose nxitjes së rigjenerimit natyror të farërave;
ç) “ripyllëzim” është çdo shndërrim i drejtpërdrejtë, i shkaktuar nga veprimtaria njerëzore, i tokës që nuk është pyll në tokë pyjore, përmes mbjelljes, mbirjes ose nxitjes së rigjenerimit natyror të farërave, në tokë që ka qenë pyll më parë dhe që është rikthyer në pyll pas datës 31 dhjetor 1989;
d) “shpyllëzim” është shndërrimi i drejtpërdrejtë, i shkaktuar nga veprimtaria njerëzore, i tokës pyjore në tokë që nuk është pyll;
dh) “menaxhim pyjor” është çdo aktivitet që rezulton nga një sistem praktikash të aplikuara në pyje dhe që ndikon në funksionet ekologjike, ekonomike ose sociale të pyllit;
e) “menaxhim i tokës bujqësore” është çdo aktivitet që rezulton nga një sistem praktikash të aplikuara në tokë ku kultivohen kultura bujqësore ose në tokë që lihet përkohësisht jashtë prodhimit;
ë) “menaxhim i kullotave” është çdo aktivitet që rezulton nga një sistem praktikash të aplikuara në tokë të përdorur për prodhimin blegtoral dhe që synon kontrollin ose ndikimin mbi sasinë dhe llojin e vegjetacionit dhe të prodhimit blegtoral;
f) “rivegjetim” është çdo aktivitet i drejtpërdrejtë i shkaktuar nga veprimtaria njerëzore që synon rritjen e stokut të karbonit në një sipërfaqe toke prej të paktën 0,05 hektarësh përmes zhvillimit të vegjetacionit, kur ky aktivitet nuk përbën pyllëzim ose ripyllëzim;
g) “kullimi dhe ripërmbytja e tokave të lagështa” është çdo aktivitet që rezulton nga një sistem për drenimin ose ripërmbytjen e tokës që është drenazhuar ose ripërmbytur pas datës 31 dhjetor 1989, në një sipërfaqe minimale prej 1 hektari ku janë të pranishme toka organike;
gj) “burim” është çdo proces, aktivitet ose mekanizëm që çliron një gaz me efekt serrë, aerosol ose pararendës të një gazi me efekt serrë në atmosferë;
h) “rezervuar” është çdo proces, aktivitet ose mekanizëm që largon një gaz me efekt serrë, aerosol ose pararendës të një gazi me efekt serrë nga atmosfera;
i) “stok karboni” është masa (sasia) e karbonit e ruajtur në një rezervuar karboni;
j) “rezervuar karboni” është tërësia ose një pjesë e një sistemi biogjeokimik brenda territorit të një vendi në të cilin ruhet karbon, një pararendës i një gazi me efekt serrë që përmban karbon, ose një gaz me efekt serrë që përmban karbon;
k) “pararendës i një gazi me efekt serrë” është një përbërje kimike që merr pjesë në reaksionet kimike që prodhojnë gaze me efekt serrë;

l) “Përllogaritje e emetimeve dhe largimeve’ është procesi i identifikimit, njohjes, regjistrimit, përpunimit dhe raportimit të të dhënave në kuadër të Inventarit Kombëtar të gazeve me efekt serrë, 
ll) “produkte drusore të shfrytëzuara” është çdo produkt që rezulton nga shfrytëzimi i drurit dhe që është larguar nga vendi ku është prerë druri;
m) “pyll”  është sipërfaqja e tokës më e madhe se 0.5 ha, e mbuluar me drurë më të lartë se 5 metra dhe me shkallë mbulimi mbi 10 për qind, ose me drurë të aftë për të arritur këto pragje;
n) “dendësia e kurorës” është përqindja e një sipërfaqeje të caktuar që mbulohet nga projeksioni vertikal i kurorave të drurëve;
nj) “niveli i dendësisë së pyllit” është dendësia e drurëve në rritje në një sipërfaqe toke të mbuluar me pyll, e matur sipas një metodologjie të përcaktuar;
o) “çrregullime natyrore” ështëngjarje ose rrethana jo-antropogjene që shkaktojnë emetime të konsiderueshme në pyje dhe që janë jashtë kontrollit të autoriteteve përgjegjëse;
p) “niveli bazë” është mesatarja e emetimeve të shkaktuara nga çrregullimet natyrore gjatë një periudhe të caktuar kohore, duke përjashtuar vlerat anormale statistikore;
q) “vlera e gjysmë-jetës” është numri i viteve që nevojiten që sasia e karbonit e ruajtur në një kategori të produkteve drusore të shfrytëzuara të ulet në gjysmën e vlerës së saj fillestare;
r) “oksidim i menjëhershëm” është metodë përllogaritje që supozon se e gjithë sasia e karbonit e ruajtur në produktet drusore të shfrytëzuara çlirohet në atmosferë në momentin e shfrytëzimit;
s) “shfrytëzim shpëtimi” (salvage logging) –është çdo aktivitet prerjeje që konsiston në rikuperimin e drurit të përdorshëm nga sipërfaqe të prekura nga çrregullime natyrore.
t) “Nivel referencë për menaxhimin e pyjeve” është niveli i parashikuar i emetimeve dhe përthithjeve të gazeve me efekt serrë nga menaxhimi i pyjeve gjatë një periudhe të caktuar ërllogaritja, i përcaktuar mbi bazën e të dhënave historike dhe praktikave të menaxhimit pyjor, që përdoret si pikë krahasimi për përllogaritjen e emetimeve dhe përthithjeve nga ky aktivitet.
th) “PNNK” është Paneli Ndërqeveritar për Ndryshimet Klimatike.
u) “KPT” është Konferenca e Palëve që vepron si Takimi i Palëve të Protokollit të Kiotos 

Neni 4
Detyrimi për përgatitjen dhe mirëmbajtjen e llogarive PTNPTP
1. Për çdo periudhë përllogaritje të përcaktuar në Aneksin I, bashkëlidhur këtij vendimi, përgatiten dhe mbahen llogari që pasqyrojnë në mënyrë të saktë të gjitha emetimet dhe përthithjet që rrjedhin nga aktivitetet në territorin e Republikës së Shqipërisë që përfshihen në kategoritë e mëposhtme:
a) pyllëzimi;
b) ripyllëzimi;
c) shpyllëzimi;
ç) menaxhimi i pyjeve.
2. Sa i përket përllogaritjes vjetore të emetimeve dhe përthithjeve nga menaxhimi i tokës bujqësore dhe kullotave, zbatohen sa vijon:
a) Raportohet në baza periodike mbi sistemet ekzistuese dhe ato në zhvillim për vlerësimin e emetimeve dhe përthithjeve nga menaxhimi i tokës bujqësore dhe kullotave, duke përfshirë përshkrimin e përputhshmërisë së këtyre sistemeve me metodologjitë e “PNNK” dhe kërkesat e UNFCCC për raportimin e gazeve me efekt serrë..
b) Përgatiten dhe paraqiten në baza vjetore vlerësime fillestare, paraprake dhe jo detyruese të emetimeve dhe përthithjeve nga menaxhimi i tokës bujqësore dhe kullotave, duke përdorur, sipas rastit, metodologjitë e IPCC. Përdoret të paktën metodologjia e nivelit Tier 1 sipas udhëzimeve përkatëse të IPCC. Këto vlerësime përdoren për identifikimin e kategorive kryesore dhe për zhvillimin e metodologjive specifike kombëtare të nivelit Tier 2 dhe Tier 3 për vlerësim më të saktë dhe të qëndrueshëm.
c) Përgatiten dhe paraqiten vlerësimet përfundimtare vjetore për përllogaritjan e menaxhimit të tokës bujqësore dhe kullotave, jo më vonë se data 31 mars e vitit pasardhës.
ç) Mund të kërkohet shtyrje e afatit të përcaktuar në shkronjën (c), në rast se përcaktimi i vlerësimeve përfundimtare nuk mund të realizohet brenda afatit për arsye teknike ose për shkak të kostove disproporcionale. Kërkesa duhet të jetë e arsyetuar dhe të dokumentohet në përputhje me procedurat përkatëse.
3. Për çdo periudhë përllogaritje të përcaktuar në Aneksin I, mund të përgatiten dhe mbahen gjithashtu llogari që pasqyrojnë emetimet dhe përthithjet që rrjedhin nga revegjetimi dhe nga drenazhimi dhe rivendosja e lagështisë së tokave të lagështa.
4. Llogaritë e përmendura në pikat 1, 2 dhe 3 mbulojnë emetimet dhe përthithjet e gazeve me efekt serrë si më poshtë:
a) dioksidi i karbonit (CO₂);
b) metani (CH₄);
c) oksidi i azotit (N₂O).
5. Në llogaritë përfshihet çdo aktivitet i përmendur në paragrafët 1, 2 dhe 3 për të cilin janë përgatitur dhe mbajtur llogari në përputhje me këtë vendim, që nga fillimi i aktivitetit ose nga fillimi i periudhës përkatëse të llogaritjes, cilado që është më e vonshme.
Neni 5
Rregullat e përgjithshme të përllogaritjes
1. Në përgatitjen dhe mirëmbajtjen e llogarive të sektorit PTNPTP, emetimet e gazeve me efekt serrë shënohen me shenjën pozitive (+), ndërsa përthithjet me shenjën negative (–).
2. Përllogaritja e emetimeve dhe përthithjeve kryhet duke garantuar saktësinë, plotësinë, konsistencën ndërkohore, krahasueshmërinë dhe transparencën e të dhënave.
3. Emetimet dhe përthithjet që rezultojnë nga një aktivitet që mund të përfshihet në më shumë se një kategori përllogaritje regjistrohen vetëm në një kategori, në mënyrë që të shmanget llogaritja e dyfishtë.
4. Institucionet përgjegjëse identifikojnë dhe përcaktojnë në mënyrë të verifikueshme sipërfaqet e tokës ku zhvillohen aktivitetet e sektorit PTNPTP dhe sigurojnë që këto sipërfaqe të jenë të identifikueshme në llogaritë përkatëse.
5. Llogaritë përfshijnë ndryshimet në stokun e karbonit në rezervuarët e mëposhtëm:
a) biomasa mbi tokë;
b) biomasa nën tokë;
c) mbeturinat organike në tokë (litter);
ç) druri i vdekur;
d) karboni organik në tokë;
dh) produktet drusore të shfrytëzuara.
Ministria përgjegjëse për ndryshimet klimatike mund të vendosë të mos përfshij ndryshimet në stokun e karbonit për rezervuarët e karbonit të listuar në shkronjat (a) deri në (d) të pikës 5 të këtij neni, në rast se rezervuari i karbonit nuk përbën burim emetimesh. Do të konsiderohet se një rezervuar karboni nuk përbën burim emetimesh vetëm kur kjo vërtetohet në bazë të të dhënave transparente dhe të verifikueshme.
6. Një rezervuar karboni mund të përjashtohet nga llogaritja vetëm nëse vërtetohet, mbi bazën e të dhënave transparente dhe të verifikueshme, se ai nuk përbën burim emetimesh.
7. Llogaritë e sektorit PTNPTP plotësohen në fund të çdo periudhe përllogaritje duke përcaktuar bilancin neto të emetimeve dhe përthithjeve për periudhën përkatëse.
8. Të gjitha të dhënat dhe informacionet e përdorura për përmbushjen e detyrimeve sipas këtij vendimi dokumentohen dhe ruhen për një periudhë të mjaftueshme kohore, në përputhje me sistemin kombëtar të inventarit të gazeve me efekt serrë.

Neni 6
Përllogaritja për pyllëzimin, ripyllëzimin dhe shpyllëzimin
1. Në përllogaritjet që lidhen me pyllëzimin dhe ripyllëzimin, pasqyrohen emetimet dhe absorbimet që rezultojnë vetëm nga këto aktivitete të zhvilluara në ato toka që nuk kanë qenë pyje më 31 dhjetor 1989. Emetimet nga pyllëzimi dhe ripyllëzimi të pasqyrohen në një llogari të vetme.
2. Emetimet dhe përthithjet neto që rezultojnë nga aktivitetet e pyllëzimit, ripyllëzimit dhe shpyllëzimit pasqyrohen në përllogaritjen e sektorit PTNPTP si totali i emetimeve dhe përthithjeve për secilin vit të periudhës përkatëse të përllogaritjes, mbi bazën e të dhënave transparente dhe të verifikueshme.
3. Përllogaritja e emetimeve dhe përthithjeve nga sipërfaqet e tokës që janë identifikuar në llogaritë e inventarit, në përputhje me nenin 4, nën kategorinë e aktiviteteve të pyllëzimit, ripyllëzimit ose shpyllëzimit, vijon të mbahet edhe në rastet kur këto aktivitete nuk zhvillohen më në ato sipërfaqe.
4. Sipërfaqja pyjore për qëllime përllogaritjeje përcaktohet duke përdorur të njëjtën njësi hapësinore të vlerësimit në llogaritjet për aktivitetet e pyllëzimit, ripyllëzimit dhe shpyllëzimit, në përputhje me nenin 4 pika ll, metodologjitë e inventarit kombëtar dhe sistemet e monitorimit të territorit.
Neni 7
Përllogaritja për menaxhimin e pyjeve
1. Emetimet dhe përthithjet që rrjedhin nga aktivitetet e menaxhimit të pyjeve kontabilizohen si emetimet dhe përthithjet në secilën periudhë përllogaritje të përcaktuar në Aneksin I, minus vlerën e marrë duke shumëzuar numrin e viteve në atë periudhë përllogaritje me nivelin referencë të përcaktuar në Aneksin II, bashkëlidhur këtij vendimi.
2. Kur rezultati i llogaritjes së përmendur në paragrafin 1 për një periudhë përllogaritje është negativ, në llogaritë e menaxhimit të pyjeve përfshihen emetimet dhe përthithjet totale jo më shumë se ekuivalenti i 3,5 për qind të emetimeve të vitit ose periudhës bazë, siç përcaktohet në Aneksin VI dhe siç janë raportuar në raportin përkatës të dorëzuar në kuadër të UNFCCC, duke përjashtuar emetimet dhe përthithjet nga aktivitetet e përmendura në nenin 4 paragrafët (1), (2) dhe (3), shumëzuar me numrin e viteve në atë periudhë përllogaritje.
3. Sigurohet që metodat e llogaritjes të përdorura për përllogaritjen e aktiviteteve të menaxhimit të pyjeve të jenë në përputhje dhe konsistente me metodat e përdorura për përcaktimin e nivelit referencë të specifikuar në Aneksin II, të paktën për aspektet e mëposhtme:
a) rezervuarët e karbonit dhe gazet me efekt serrë;
b) sipërfaqja nën menaxhim pyjor;
c) produktet drusore të shfrytëzuara;
ç) çrregullimet natyrore.
4. Në rast të ndryshimeve në dispozitat përkatëse të Konferencës së Palëve që shërben si Takimi i Palëve të Protokollit të Kiotos, autoritetet përgjegjëse të Republikës së Shqipërisë përditësojnë nivelet referencë përkatëse në përputhje me ndryshimet e miratuara në kuadër të proceseve të UNFCCC, brenda gjashtë muajve nga miratimi i tyre.
5. Në rast se bëhen të disponueshme metodologji të përmirësuara në lidhje me të dhënat e përdorura për përcaktimin e nivelit referencë të specifikuar në Aneksin II, ose kur ka përmirësime të konsiderueshme në cilësinë e të dhënave, kryhen korrigjimet teknike përkatëse për të përfshirë ndikimin e rillogaritjeve në përllogaritjen e menaxhimit të pyjeve. Këto korrigjime teknike duhet të jenë në përputhje me korrigjimet e miratuara në kuadër të procesit të rishikimit të UNFCCC, sipas Vendimeve te CMP. Republika e Shqipërisë i komunikon Komisionit Evropian këto korrigjime, në kuadër të raportimit të inventarit kombëtar të gazeve me efekt serrë në përputhje me kërkesat e UNFCCC. 
6. Për efekt të zbatimit të pikave 3, 4 dhe 5, përcaktohet sasia e emetimeve vjetore që rrjedhin nga çrregullimet natyrore që janë përfshirë në nivelet referencë të rishikuara dhe mënyra në të cilën është vlerësuar kjo sasi.
7. Informacioni në lidhje me nivelet referencë të rishikuara të përmendura në pikat 4 dhe 5, si dhe korrigjimet teknike të përmendura në pikën 6, verifikohet për të siguruar konsistencën ndërmjet informacionit të raportuar në kuadër të Konventës Kuadër të Kombeve të Bashkuara për Ndryshimet Klimatike (UNFCCC) dhe informacionit të paraqitur në inventarin kombëtar të gazeve me efekt serrë.
8. Në rast se niveli referencë i menaxhimit të pyjeve përditësohet në përputhje me paragrafët 4 dhe 5 dhe këto ndryshime miratohen në kuadër të proceseve të UNFCCC, niveli referencë përkatës në Aneksin II përditësohet në përputhje me këto ndryshime.
9. Në përllogaritjen e aktiviteteve të menaxhimit të tokës pyjore pasqyrohet ndikimi i çdo ndryshimi të Aneksit II për të gjithë periudhën përkatëse të përllogaritjes.
Neni 8
Përllogaritja për produktet drusore të shfrytëzuara
1. Në përllogaritjen e kryer në përputhje me nenin 4 paragrafët (1), (2) dhe (3), pasqyrohen emetimet dhe përthithjet që rrjedhin nga ndryshimet në stokun e produkteve drusore të shfrytëzuara, duke përfshirë emetimet nga produktet drusore të shfrytëzuara të nxjerra nga pyjet në periudha të mëparshme. Përjashtohen emetimet nga produktet drusore të shfrytëzuara që janë kontabilizuar tashmë në kuadër të detyrimeve ndërkombëtare për raportimin e gazeve me efekt serrë, me qëllim shmangien e llogaritjes së dyfishtë, mbi bazën e oksidimit të menjëhershëm.
2. Në përllogaritjen sipas nenit 4 paragrafët (1), (2) dhe (3) që lidhet me produktet drusore të shfrytëzuara, pasqyrohen emetimet dhe përthithjet që rrjedhin nga ndryshimet në stokun e produkteve drusore të shfrytëzuara që bëjnë pjesë në kategoritë e mëposhtme, duke përdorur funksionin e kalbjes së rendit të parë (first order decay) dhe vlerat standarde të gjysmës së jetës të përcaktuara në Aneksin III, bashkëlidhur këtij vendimi:
a) letër;
b) panele druri;
c) dru i sharruar.
Këto kategori mund të plotësohen me informacion mbi lëvoren e drurit, me kusht që të dhënat në dispozicion të jenë transparente dhe të verifikueshme. Mund të përdoren gjithashtu nënkategori specifike kombëtare për secilën nga këto kategori.
Mund të përdoren metodologji dhe vlera të gjysmës së jetës specifike kombëtare në vend të metodologjive dhe vlerave standarde të përcaktuara në Aneksin III, me kusht që këto metodologji dhe vlera të përcaktohen mbi bazën e të dhënave transparente dhe të verifikueshme dhe që metodat e përdorura të jenë të paktën po aq të detajuara dhe të sakta sa ato të përcaktuara në Aneksin III.
Për produktet drusore të shfrytëzuara të eksportuara, të dhënat specifike kombëtare i referohen vlerave të gjysmës së jetës specifike kombëtare dhe përdorimit të produkteve drusore në vendin importues.
Nuk përdoren vlera të gjysmës së jetës specifike kombëtare për produktet drusore të shfrytëzuara të vendosura në tregun ndërkombëtar që devijojnë nga ato të përdorura nga vendi importues në përllogaritjen e kryer sipas nenit 4 paragrafët (1), (2) dhe (3).
Produktet drusore të shfrytëzuara që rrjedhin nga shpyllëzimi kontabilizohen mbi bazën e oksidimit të menjëhershëm.
3. Kur në përllogaritjen sipas nenit 4 paragrafët (1), (2) dhe (3) pasqyrohen emetimet e dioksidit të karbonit (CO₂) nga produktet drusore të shfrytëzuara në venddepozitimet e mbetjeve të ngurta, përllogaritja kryhet mbi bazën e oksidimit të menjëhershëm.
4. Drutë e zjarrit dhe biomasa drunore e përdorur për prodhimin e energjisë nuk konsiderohen produkte drusore të shfrytëzuara për qëllimet e përllogaritjes sipas këtij vendimi dhe trajtohen sipas parimit të oksidimit të menjëhershëm në momentin e shfrytëzimit.
5. Kur në p pasqyrohen emetimet që rrjedhin nga produktet drusore të shfrytëzuara të përdorura për qëllime energjetike, ato kontabilizohen gjithashtu mbi bazën e oksidimit të menjëhershëm.
Për qëllime informuese mund të paraqiten të dhëna mbi pjesën e drurit të përdorur për qëllime energjetike që është importuar nga vende jashtë Bashkimit Evropian, si dhe vendet e origjinës së këtij druri.
6. Produktet drusore të shfrytëzuara të importuara, pavarësisht origjinës së tyre, nuk kontabilizohen nga vendi importues. Në kontabilizim pasqyrohen vetëm emetimet dhe përthithjet që rrjedhin nga produktet drusore të shfrytëzuara të nxjerra nga tokat që përfshihen në kontabilizim sipas nenit 4 paragrafët (1), (2) dhe (3).
7. Informacioni i përcaktuar në Aneksin III përditësohet në rast se ndryshojnë aktet e miratuara nga organet e Konventës Kuadër të Kombeve të Bashkuara për Ndryshimet Klimatike (UNFCCC), të Protokollit të Kiotos ose marrëveshjeve që rrjedhin prej tyre ose i zëvendësojnë ato.

Neni 9
Përllogaritja për menaxhimin e tokës bujqësore dhe kullotave
1. Në përllogaritjen që lidhet me menaxhimin e tokës bujqësore dhe menaxhimin e kullotave pasqyrohen emetimet dhe përthithjet që rrjedhin nga këto aktivitete, të llogaritura si emetimet dhe përthithjet në secilën periudhë përllogaritje të përcaktuar në Aneksin I, minus vlerën e marrë duke shumëzuar numrin e viteve në atë periudhë përllogaritje me emetimet dhe përthithjet që rrjedhin nga këto aktivitete në vitin bazë, siç përcaktohet në Aneksin VI, bashkëlidhur këtij vendimi.
2. Në rast se përgatitet dhe mbahet përllogaritja për revegjetimin dhe/ose për tharjen dhe rivendosjen e lagështisë së tokave të lagështa, zbatohet metoda e llogaritjes e përcaktuar në pikën 1.
Neni 10
Rregullat e përllogaritjes për çrregullimet natyrore
1. Kur plotësohen kushtet e përcaktuara në paragrafët 2 dhe 5 të këtij neni, nga llogaritjet që lidhen me detyrimet e përllogaritjes sipas nenit 4 paragrafi 1 pikat (a), (b) dhe (d), mund të përjashtohen emetimet e gazeve me efekt serrë nga burime jo-antropogjene që rrjedhin nga çrregullimet natyrore.
2. Kur zbatohet paragrafi 1 i këtij neni, në përputhje me metodologjinë e përcaktuar në Aneksin VII llogaritet një nivel bazë për secilin nga aktivitetet e përmendura në  shkronjat (a), (b) dhe (d), të pikës 1, të nenit 4. Aktivitetet e përcaktuara në pikat (a) dhe (b) të nenit 4 paragrafi 1 kanë një nivel bazë të përbashkët.
Si alternativë, mund të përdoret një metodologji specifike kombëtare transparente dhe e krahasueshme, duke përdorur një seri kohore të të dhënave konsistente dhe fillimisht të plotë, përfshirë periudhën 1990–2019.
3. Nga llogaritë e sektorit PTNPTP mund të përjashtohen, çdo vit ose në fund të periudhës përkatëse të përllogaritjes, emetimet jo-antropogjene të gazeve me efekt serrë nga burime që tejkalojnë nivelin bazë të llogaritur sipas paragrafit 2, kur:
a) emetimet në një vit të caktuar të periudhës së përllogaritjes tejkalojnë nivelin bazë plus një marzh. Kur niveli bazë llogaritet sipas metodës së përcaktuar në Aneksin VII, ky marzh është i barabartë me dyfishin e devijimit standard të serisë kohore të përdorur për llogaritjen e nivelit bazë. Kur niveli bazë llogaritet duke përdorur një metodologji specifike kombëtare, përshkruhet mënyra në të cilën është përcaktuar marzhi, kur një marzh i tillë është i nevojshëm. Çdo metodologji e përdorur duhet të shmangë pritshmërinë e krediteve neto gjatë periudhës së përllogaritjes;
b) plotësohen dhe raportohen kërkesat për informacion të përcaktuara në pikën 5.
4. Kur përjashtohen emetimet jo-antropogjene të gazeve me efekt serrë nga burime që rrjedhin nga çrregullimet natyrore në një vit të caktuar të periudhës së përllogaritjes:

a) nga përllogaritja, për pjesën e mbetur të periudhës së përllogaritjes përjashtohen të gjitha përthithjet pasuese në tokat e prekura nga çrregullimet natyrore dhe në të cilat kanë ndodhur emetimet e përmendura në paragrafin 3;
b) nuk përjashtohen emetimet që rrjedhin nga aktivitetet e shfrytëzimit dhe shfrytëzimit pas dëmtimit të pyjeve të kryera në këto toka pas ndodhjes së çrregullimeve natyrore;
c) nuk përjashtohen emetimet që rrjedhin nga djegiet e kontrolluara të kryera në këto toka gjatë atij viti të periudhës së përllogaritjes;
ç) nuk përjashtohen emetimet në tokat që i janë nënshtruar shpyllëzimit pas ndodhjes së çrregullimeve natyrore.
5. Emetimet jo-antropogjene të gazeve me efekt serrë nga burime që rrjedhin nga çrregullimet natyrore mund të përjashtohen vetëm nëse paraqitet informacion transparent që demonstron:
a) se të gjitha sipërfaqet e tokës të prekura nga çrregullimet natyrore në vitin përkatës të raportimit janë identifikuar, duke përfshirë vendndodhjen gjeografike, vitin dhe llojin e çrregullimit natyror;
b) se gjatë pjesës së mbetur të periudhës përkatëse të përllogaritjes nuk ka ndodhur shpyllëzim në tokat e prekura nga çrregullimet natyrore për të cilat emetimet janë përjashtuar nga përllogaritja;
c) cilat metoda dhe kritere të verifikueshme përdoren për identifikimin e shpyllëzimit në këto toka në vitet pasuese të periudhës së përllogaritjes;
ç) kur është e mundur, cilat masa janë ndërmarrë për të menaxhuar ose për të kontrolluar ndikimin e këtyre çrregullimeve natyrore;
d) kur është e mundur, cilat masa janë ndërmarrë për rehabilitimin e tokave të prekura nga këto çrregullime natyrore.
6. Kërkesat për informacion të përcaktuara në paragrafin 5 përditësohen në rast se ndryshojnë aktet e miratuara nga organet e Konventës Kuadër të Kombeve të Bashkuara për Ndryshimet Klimatike (UNFCCC) ose të Protokollit të Kiotos.

Neni 11
Informacioni mbi veprimet në sektorin PTNPTP
1. Republika e Shqipërisë, jo më vonë se 18 muaj pas fillimit të çdo periudhe llogaritjeje të përcaktuar në Aneksin I, harton dhe i transmeton autoriteteve përkatëse në kuadër të detyrimeve ndërkombëtare dhe procesit të integrimit evropian informacion mbi veprimet aktuale dhe të planifikuara në sektorin PTNPTP për të kufizuar ose reduktuar emetimet dhe për të ruajtur ose rritur largimet që rrjedhin nga aktivitetet e përmendura në nenin 4, pikat 1, 2 dhe 3 të këtij vendimi.
Ky informacion paraqitet si dokument i veçantë ose si pjesë e qartë e identifikueshme e strategjive kombëtare për zhvillim me emetime të ulëta ose e strategjive dhe planeve të tjera kombëtare që lidhen me ndryshimet klimatike dhe sektorin PTNPTP.
Autoriteti përgjegjës siguron që të konsultohet një gamë e gjerë palësh të interesuara.
Informacioni për veprimet PTNPTP mbulon të gjithë kohëzgjatjen e periudhës përkatëse të llogaritjes të përcaktuar në Aneksin I.
2. Informacioni për veprimet PTNPTP përfshin, të paktën, elementet e mëposhtme për secilin nga aktivitetet e përmendura në nenin 4, pikat 1, 2 dhe 3:
a) përshkrimin e tendencave të kaluara të emetimeve dhe largimeve, duke përfshirë, kur është e mundur, edhe tendencat historike, në masën që ato mund të rindërtohen në mënyrë të arsyeshme;
b) projeksionet për emetimet dhe largimet gjatë periudhës së llogaritjes;
c) analizën e potencialit për të kufizuar ose reduktuar emetimet dhe për të ruajtur ose rritur largimet;
ç) listën e masave më të përshtatshme duke marrë parasysh rrethanat kombëtare, përfshirë, sipas rastit dhe pa u kufizuar vetëm në to, masat treguese të përcaktuara në Aneksin IV, që planifikohen ose do të zbatohen për të realizuar potencialin e zbutjes të identifikuar në analizën e përmendur në shkronjën (c);
d) politikat ekzistuese dhe të planifikuara për zbatimin e masave të përmendura në shkronjën (d), duke përfshirë një përshkrim sasior ose cilësor të efektit të pritur të këtyre masave mbi emetimet dhe largimet, duke marrë parasysh edhe politika dhe masa të tjera që lidhen me sektorin PTNPTP;
dh) afatet orientuese për miratimin dhe zbatimin e masave të përmendura në shkronjën ç
3. Republika e Shqipërisë përgatit, deri në datën që përkon me gjysmën e çdo periudhe llogaritjeje dhe deri në fund të çdo periudhe llogaritjeje të përcaktuar në Aneksin I, një raport që përshkruan progresin në zbatimin e veprimeve PTNPTP. Ky raport mund t’i vihet në dispozicion autoriteteve kombëtare dhe ndërkombëtare në kuadër të bashkëpunimit dhe procesit të integrimit evropian.
4. Ministria përgjegjëse për mjedisin e bën publik informacionin për veprimet PTNPTP dhe raportet e përmendura brenda tre muajve nga përgatitja e tyre.
Neni 12
Rishikimi i rregullave të përllogaritjes
Autoriteti përgjegjës për ndryshimet klimatike rishikon rregullat e llogaritjes të përcaktuara në këtë vendim në përputhje me vendimet përkatëse të miratuara nga UNFCCC ose të Protokollit të Kyotos si dhe me zhvillimet e legjislacionit të Bashkimit Evropian në këtë fushë dhe, sipas rastit, propozon ndryshimet e nevojshme në legjislacionin kombëtar.
Neni 13
Institucionet përgjegjëse
1. Ministria përgjegjëse për mjedisin është autoriteti përgjegjës për koordinimin e zbatimit të këtij vendimi dhe për përgatitjen e llogarive të sektorit të përdorimit të tokës, ndryshimit të përdorimit të tokës dhe pyjeve (PTNPTP).
2. Ministria përgjegjëse për bujqësinë dhe pyjet, në bashkëpunim me institucionet përkatëse, siguron të dhënat dhe informacionin e nevojshëm për identifikimin e sipërfaqeve të tokës dhe për vlerësimin e emetimeve dhe përthithjeve që lidhen me aktivitetet e sektorit PTNPTP.
3. Agjencia Kombëtare e Mjedisit dhe institucionet e tjera përkatëse kontribuojnë në përgatitjen e inventarit kombëtar të gazeve me efekt serrë dhe në zbatimin e metodologjive përkatëse për sektorin PTNPTP.
Neni 14
Miratimi dhe përditësimi i akteve zbatuese
1. Për zbatimin e këtij vendimi, Këshilli i Ministrave, me propozim të ministrit përgjegjës për mjedisin dhe ndryshimet klimatike, mund të miratojë akte nënligjore për përditësimin e elementeve teknike që lidhen me zbatimin e neneve përkatëse të këtij vendimi.
2. Aktet nënligjore të përmendura në paragrafin 1 mund të miratohen në veçanti për të përditësuar elementet teknike të përcaktuara në nenet përkatëse të këtij vendimi, në përputhje me zhvillimet e legjislacionit të Bashkimit Evropian dhe me vendimet e organeve të konventave ndërkombëtare për ndryshimet klimatike, si më poshtë:
a) Në zbatim të neneve 4 dhe 5, metodologjinë për përllogaritjen e emetimeve dhe përthithjeve të gazeve me efekt serrë në sektorin e përdorimit të tokës, ndryshimit të përdorimit të tokës dhe pyjeve (PTNPTP);
b) Në zbatim të nenit 7, metodologjinë për përcaktimin dhe përditësimin e nivelit referencë për menaxhimin e pyjeve;
c) Në zbatim të neneve 5 dhe 6, rregullat dhe procedurat për identifikimin, klasifikimin dhe regjistrimin e sipërfaqeve të tokës në sektorin PTNPTP;
ç) Në zbatim të nenit 8 dhe anekseve II, III dhe V, metodologjinë për përllogaritjen e karbonit në produktet drusore të shfrytëzuara;
d) Në zbatim të nenit 10 dhe aneksit VII, metodologjinë për identifikimin dhe trajtimin e çrregullimeve natyrore dhe për llogaritjen e nivelit bazë të emetimeve që rezultojnë prej tyre;
dh) Në zbatim të neneve 5, 11 dhe 13, procedurat për mbledhjen, përpunimin, verifikimin dhe raportimin e të dhënave për sektorin PTNPTP;
e) Në zbatim të nenit 11, format dhe afatet për raportimin e informacionit mbi politikat, masat dhe veprimet që lidhen me sektorin PTNPTP.
Neni 15
Hyrja në fuqi
Ky vendim hyn në fuqi pas botimit në Fletoren Zyrtare.

K R Y E M I N I S T R I
EDI RAMA


ANEKSI I
Periudha e llogaritjes: 1 janar 2020 – 31 dhjetor 2025 

1. Periudha e llogaritjes përcaktohet në përputhje me periudhat përkatëse të përcaktuara në legjislacionin e Bashkimit Evropian dhe vendimet përkatëse ndërkombëtare për sektorin PTNPTP.
Periudha e llogaritjes mund të përditësohet në përputhje me zhvillimet e legjislacionit të Bashkimit Evropian.
ANEKSI II
Autoriteti përgjegjës për ndryshimet klimatike, në bashkëpunim me institucionet përgjegjëse për pyjet dhe inventarin kombëtar të gazeve serrë, përgatit propozimin për nivelin referencë për pyjet.














ANEKSI III - Funksioni i dekompozimit të rendit të parë dhe vlerat e gjysmë-jetës
Për Përllogaritjen e karbonit të ruajtur në produktet drusore të shfrytëzuara përdoret funksioni i dekompozimit të rendit të parë (First Order Decay – FOD).
1. Funksioni i dekompozimit
Funksioni i kalbjes së rendit të parë (First Order Decay), duke filluar me i = 1900 dhe duke vazhduar deri në vitin aktual.
Ndryshimi vjetor i stokut të karbonit në produktet drusore të shfrytëzuara llogaritet sipas formulës së mëposhtme:
(A)
C(i+1)=  * Ci + * Infloë (i)​
Me C (1900) = 0.0
(B)    ΔC(i) = C(i + 1) − C(i)
ku:
i = viti
C(i) = stoku i karbonit në rezervuarin e produkteve drusore të shfrytëzuara në fillim të vitit i, në Gg C.
k = konstanta e kalbjes së funksionit të kalbjes së rendit të parë, e shprehur në njësi vit⁻¹
k=ln (2)/HL 
ku HL është gjysmë-jeta e rezervuarit të produkteve drusore të shfrytëzuara, e shprehur në vite.
Infloë(i) = prurja në rezervuarin e produkteve drusore të shfrytëzuara gjatë vitit i, në Gg C vit⁻¹.
ΔC(i) = ndryshimi i stokut të karbonit në rezervuarin e produkteve drusore të shfrytëzuara gjatë vitit i, në Gg C vit⁻¹.
ln paraqet logaritmin natyror me bazë e.
Vlerat standarde të gjysmës së jetës (HL)
· 2 vjet për letër
· 25 vjet për panele druri
· 35 vjet për dru të sharruar

2. Zbatimi
Vlerësimi i stokut të karbonit dhe i ndryshimeve në stokun e karbonit në produktet drusore të shfrytëzuara kryhet duke përdorur funksionin e dekompozimit të rendit të parë dhe vlerat e gjysmë-jetës të përcaktuara në këtë aneks, në përputhje me metodologjitë ndërkombëtare të inventarit të gazeve me efekt serrë.
ANEKSI IV - Masat treguese që mund të përfshihen në informacionin mbi veprimet në sektorin PTNPTP, të paraqitura sipas nenit 11, pika 2, shkronja “ç”
Masat e mëposhtme janë treguese dhe mund të përfshihen në informacionin mbi veprimet në sektorin e përdorimit të tokës, ndryshimit të përdorimit të tokës dhe pyjeve (PTNPTP), të raportuara sipas këtij vendimi:
(a) Masa që lidhen me menaxhimin e tokës bujqësore, si p.sh.:
i. përmirësimi i praktikave agronomike duke përzgjedhur varietete më të mira të kulturave bujqësore;
ii. zgjatja e rotacionit të kulturave dhe shmangia ose reduktimi i përdorimit të tokës së lënë djerrë; 
iii. përmirësimi i menaxhimit të lëndëve ushqyese, i punimit të tokës dhe menaxhimit të mbetjeve bimore, si dhe i menaxhimit të ujit; 
iv. nxitja e praktikave agro-pyjore dhe potencialit për ndryshime në mbulimin ose përdorimin e tokës.
(b) Masa që lidhen me menaxhimin e kullotave dhe përmirësimin e livadheve, si p.sh.:
i. parandalimi i konvertimit të kullotave në tokë bujqësore dhe rikthimi i tokës bujqësore në vegjetacion natyror;
ii. përmirësimi i menaxhimit të kullotave duke përfshirë ndryshime në intensitetin dhe kohën e kullotjes; 
iii. rritja e produktivitetit; 
iv. përmirësimi i menaxhimit të lëndëve ushqyese; 
v. përmirësimi i menaxhimit të zjarreve; 
vi. futja e specieve më të përshtatshme, veçanërisht specieve me rrënjë të thella.
(c) Masa për përmirësimin e menaxhimit të tokave organike bujqësore, veçanërisht të torfishtave (peatlands), si p.sh.:
i. nxitja e praktikave të qëndrueshme të paludikulturës;
ii. nxitja e praktikave bujqësore të përshtatura, si minimizimi i shqetësimit të tokës ose praktikat ekstensive.
(d) Masa për parandalimin e drenazhimit dhe për nxitjen e rivendosjes së lagështisë në tokat e lagështa.
(e) Masa që lidhen me torfishtet ekzistuese ose pjesërisht të drenazhuara, si p.sh.:
i. parandalimi i drenazhimit të mëtejshëm;
ii. nxitja e rivendosjes së lagështisë dhe restaurimit të tokave të lagura; 
iii. parandalimi i zjarreve në toka torfike.
(f) Restaurimi i tokave të degraduara.
(g) Masa që lidhen me aktivitetet pyjore, si p.sh.:
i. pyllëzimi dhe ripyllëzimi;
ii. ruajtja e karbonit në pyjet ekzistuese
iii. — rritja e prodhimit në pyjet ekzistuese
iv. rritja e rezervuarit të produkteve drusore të shfrytëzuara;
v. përmirësimi i menaxhimit të pyjeve, duke përfshirë përbërjen optimale të specieve, kujdesin dhe rrallimin e pyjeve, si dhe ruajtjen e tokës.
(h) Parandalimi i shpyllëzimit.
(i) Forcimi i mbrojtjes ndaj çrregullimeve natyrore, si zjarret, dëmtuesit dhe stuhitë.
(j) Masa për zëvendësimin e burimeve të energjisë dhe materialeve me intensitet të lartë të gazeve me efekt serrë me produkte drusore të shfrytëzuara.


























ANEKSI V - Vlerat minimale për sipërfaqen, mbulimin e kurorës së pemëve dhe lartësinë e pemëve, të përcaktuara për përkufizimin e pyllit

	Siperfaqja minimale
	Dendësia e Kurorës
	Lartësia e drurëve

	0.5 ha
	10%
	5 m































ANEKSI VI – VITI ose PERIUDHA BAZE

1990


Viti bazë përdoret për qëllime krahasimi dhe për llogaritjen e emetimeve dhe përthithjeve për aktivitete të caktuara, ndërsa periudhat e llogaritjes përdoren për përllogaritjen aktuale të emetimeve dhe përthithjeve në sektorin PTNPTP

























ANEKSI VII - Llogaritja e nivelit bazë të çrregullimeve natyrore
1. Për llogaritjen e nivelit bazë, paraqitet informacion mbi nivelet historike të emetimeve të shkaktuara nga çrregullimet natyrore. Për këtë qëllim:
a) paraqitet informacion mbi llojin ose llojet e çrregullimeve natyrore të përfshira në vlerësim;
b) përfshihen vlerësimet vjetore totale të emetimeve për këto lloje çrregullimesh natyrore për periudhën 1990–2019, të ndara sipas aktiviteteve të përmendura në nenin 4 pika 1;
c) demonstrohet që sigurohet konsistenca e serive kohore për të gjithë parametrat përkatës, duke përfshirë sipërfaqen minimale, metodologjitë e vlerësimit të emetimeve, si dhe mbulimin e rezervuarëve dhe gazeve.
2. Niveli bazë llogaritet për aktivitetet e listuara në nenin 4 paragrafi 1, për të cilat zbatohen dispozitat për çrregullimet natyrore, si mesatarja e serisë kohore 1990–2019, duke përjashtuar të gjitha vitet në të cilat janë regjistruar nivele jonormale emetimesh, pra duke përjashtuar vlerat ekstreme statistikore (outliers).
Identifikimi i këtyre vlerave ekstreme statistikore kryhet nëpërmjet një procesi iterativ si më poshtë:
a) llogaritet mesatarja aritmetike dhe devijimi standard i gjithë serisë kohore 1990–2019;
b) përjashtohen nga seria kohore të gjitha vitet ku emetimet vjetore janë jashtë intervalit të përcaktuar nga dyfishi i devijimit standard rreth mesatares;
c) llogaritet përsëri mesatarja aritmetike dhe devijimi standard i serisë kohore 1990–2019, duke përjashtuar vitet e hequra sipas shkronjës (b);
ç) përsëriten hapat (b) dhe (c) derisa të mos identifikohen më vlera ekstreme statistikore.
3. Institucionet përgjegjëse dokumentojnë metodologjinë, të dhënat dhe supozimet e përdorura për llogaritjen e nivelit bazë të çrregullimeve natyrore.
Ky informacion duhet të jetë transparent dhe i verifikueshëm në kuadër të sistemit kombëtar të inventarit të gazeve me efekt serrë.









ANEKSI VIII - Rezervuarët e karbonit për aktivitetet PTNPTP
Në përllogaritjen e emetimeve dhe përthithjeve për aktivitetet e sektorit PTNPTP merren në konsideratë rezervuarët e mëposhtëm të karbonit:
i. biomasa mbi tokë;
ii. biomasa nën tokë;
iii. druri i vdekur;
iv. mbeturinat organike në tokë (litter);
v. karboni organik në tokë;
vi. produktet drusore të shfrytëzuara.
Përfshirja e rezervuarëve të karbonit në llogaritë e sektorit PTNPTP bëhet në përputhje me metodologjitë e inventarit kombëtar të gazeve me efekt serrë dhe me udhëzimet e IPCC.
Një rezervuar karboni mund të përjashtohet nga përllogaritja vetëm nëse vërtetohet, mbi bazën e të dhënave të verifikueshme, se ai nuk përbën burim emetimesh.

